
Riżoluzzjoni tal-Parlament Ewropew dwar ir-rikonoxximent tal-Federazzjoni Russa 
bħala stat li jisponsorizza t-terroriżmu 
(2022/2896(RSP))

Il-Parlament Ewropew,

– wara li kkunsidra r-riżoluzzjonijiet preċedenti tiegħu dwar ir-Russja u l-Ukrajna, inklużi 
r-riżoluzzjonijiet tiegħu tas-6 ta' Ottubru 2022 dwar l-eskalazzjoni min-naħa tar-Russja 
tal-gwerra ta' aggressjoni tagħha kontra l-Ukrajna1, tad-19 ta' Mejju 2022 dwar il-ġlieda 
kontra l-impunità għad-delitti tal-gwerra fl-Ukrajna2, u tal-25 ta' Novembru 2021 dwar 
il-ksur tad-drittijiet tal-bniedem imwettaq minn kumpaniji militari u tas-sigurtà privati, 
b'mod partikolari l-Grupp Wagner3,

– wara li kkunsidra l-Karta tan-Nazzjonijiet Uniti, il-Konvenzjoni dwar il-Prevenzjoni u l-
Kastig tad-Delitt ta' Ġenoċidju tad-9 ta' Diċembru 1948 u r-Raba' Konvenzjoni ta' 
Ġinevra dwar il-Protezzjoni ta' Persuni Pajżani fi żmien ta' Gwerra tat-
12 ta' Awwissu 1949,

– wara li kkunsidra l-qafas legali internazzjonali għall-prevenzjoni u l-ġlieda kontra t-
terroriżmu, inkluża r-Riżoluzzjoni 2341 tal-Kunsill tas-Sigurtà tan-NU dwar il-
protezzjoni tal-infrastruttura kritika minn atti terroristiċi, adottata fit-13 ta' Frar 2017,

– wara li kkunsidra l-Konvenzjoni Ewropea dwar is-Soppressjoni tat-Terroriżmu tas-
27 ta' Jannar 1977, u l-konvenzjonijiet internazzjonali sussegwenti,

– wara li kkunsidra l-qafas legali tal-UE kontra t-terroriżmu, inkluża l-Pożizzjoni Komuni 
tal-Kunsill 2001/931/PESK tas-27 ta' Diċembru 2001 dwar l-applikazzjoni ta' miżuri 
speċifiċi biex jiġi miġġieled it-terroriżmu4 u r-Regolament tal-Kunsill (KE) 
Nru 2580/2001 tas-27 ta' Diċembru 2001 dwar miżuri restrittivi speċifiċi diretti kontra 
ċerti persuni u entitajiet bil-għan li jiġi miġġieled it-terroriżmu5,

– wara li kkunsidra l-Istatut ta' Ruma tal-Qorti Kriminali Internazzjonali (QKI),

– wara li kkunsidra r-Riżoluzzjoni 2463 tal-Assemblea Parlamentari tal-Kunsill tal-
Ewropa tat-13 ta' Ottubru 2022 dwar l-eskalazzjoni ulterjuri tal-aggressjoni tal-
Federazzjoni Russa kontra l-Ukrajna,

– wara li kkunsidra d-dikjarazzjoni tal-10 ta' Ottubru 2022 tal-President tal-Kunsill 
Ewropew, Charles Michel, dwar l-attakki vjolenti tar-Russja kontra Kiev u bliet oħra 
madwar l-Ukrajna,

– wara li kkunsidra d-dikjarazzjoni tar-Rappreżentant Għoli f'isem l-Unjoni Ewropea tat-
22 ta' Settembru 2022 dwar il-gwerra ta' aggressjoni tar-Russja kontra l-Ukrajna,

1 Testi adottati, P9_TA(2022)0353.
2 Testi adottati: P9_TA(2022)0218.
3 ĠU C 224, 8.6.2022, p. 104.
4 ĠU L 344, 28.12.2001, p. 93.
5 ĠU L 344, 28.12.2001, p. 70.

– wara li kkunsidra r-riżoluzzjoni tal-Assemblea Ġenerali tan-NU tal-
14 ta' Novembru 2022 li tirrakkomanda l-ħolqien ta' reġistru li jiddokumenta d-danni 
kkawżati mill-aggressjoni tal-Federazzjoni Russa kontra l-Ukrajna,

– wara li kkunsidra l-Artikolu 132(2) u (4) tar-Regoli ta' Proċedura tiegħu,

A. billi mill-24 ta' Frar 2022, meta r-Russja bdiet mill-ġdid il-gwerra ta' aggressjoni 
illegali, mhux provokata u mhux ġustifikata kontra l-Ukrajna, il-forzi tagħha wettqu 
attakki indiskriminati kontra żoni residenzjali u infrastruttura ċivili, qatlu eluf ta' ċivili 
Ukreni u wettqu atti terroristiċi fil-pajjiż kollu kontra diversi elementi tal-infrastruttura 
ċivili bħal żoni residenzjali, skejjel, sptarijiet, stazzjonijiet tal-ferrovija, teatri, u 
networks tal-ilma u tal-elettriku; billi dawn l-atti brutali u inumani qed jikkawżaw 
mewt, tbatija, qerda u spostament;

B. billi l-forzi armati Russi u l-alleati tagħhom wettqu eżekuzzjonijiet sommarji, ħtif, 
vjolenza sesswali, tortura u atroċitajiet oħra f'territorji reċentement u preċedentement 
okkupati tal-Ukrajna, inklużi l-massakri ta' ċivili fi bliet bħal Bucha, Irpin, Izium u 
Lyman, l-attakk intenzjonat fuq teatru f'Mariupol, li qatel mijiet ta' nies, u l-attakk 
kontra l-istazzjon tal-ferrovija ta' Kramatorsk, li qatel 60 ċivili;

C. billi bosta eluf ta' ċivili nqatlu fl-Ukrajna, inklużi mijiet ta' tfal, u ħafna aktar ġew 
ittorturati, iffastidjati, attakkati sesswalment, maħtufa, spostati bil-forza jew kienu 
vittmi ta' għajbien mill-forzi armati Russi u mill-alleati tagħhom; billi l-gruppi tad-
drittijiet tal-bniedem u l-missjonijiet ta' osservaturi internazzjonali ddokumentaw bir-
reqqa l-għadd kbir ta' atroċitajiet imwettqa mill-forzi armati Russi u l-alleati tagħhom 
kontra ċivili Ukreni, bħal eżekuzzjonijiet sommarji, tortura, stupru u detenzjoni tal-
massa ta' ċivili fl-hekk imsejħa ċentri ta' filtrazzjoni, kif ukoll adozzjonijiet furzati ta' 
tfal Ukreni u deportazzjonijiet furzati; billi l-għadd ta' delitti tal-gwerra dokumentati fl-
Ukrajna qed joqrob l-40 000 u huwa mistenni li jiżdied wara li jiġu ddokumentati d-
delitti tal-gwerra fil-partijiet tal-oblast ta' Kherson li ġew liberati reċentement; billi 
skont data ta' monitoraġġ miġbura mill-Istitut tal-Informazzjoni tal-Massa tal-Ukrajna, 
il-Federazzjoni Russa wettqet 457 delitt kontra ġurnalisti u media fl-Ukrajna u l-
okkupanti Russi qatlu aktar minn 40 ġurnalist Ukren u barrani mill-bidu tal-gwerra ta' 
aggressjoni;

D. billi l-Federazzjoni Russa, b'mod persistenti, qed tkompli tikser il-prinċipji tal-Karta 
tan-NU permezz tal-atti ta' aggressjoni tagħha kontra s-sovranità, l-indipendenza u l-
integrità territorjali tal-Ukrajna, u tikser b'mod sfaċċat u serju d-dritt umanitarju 
internazzjonali, fost l-oħrajn billi deliberatament tattakka infrastruttura ċivili li 
m'għandhiex tiġi attakkata skont l-Artikolu 52(1) tal-Protokoll Addizzjonali I tal-1977 
għall-Konvenzjonijiet ta' Ġinevra tal-1949; billi dawn id-delitti jirriflettu indifferenza 
grotteska għar-regoli u l-liġijiet tal-gwerra li jillimitaw l-eżerċizzju tal-forza militari, kif 
evidenzjat pereżempju mit-trattament inuman ta' priġunieri tal-gwerra, mill-użu mifrux 
tat-tortura fuq priġunieri tal-gwerra Ukreni, u mill-eżekuzzjonijiet sommarji tagħhom, 
kif ukoll miċ-ċaħda tal-aċċess għal organizzazzjonijiet umanitarji internazzjonali bħall-
Kumitat Internazzjonali tas-Salib l-Aħmar;

E. billi l-Federazzjoni Russa diġà sparat aktar minn 4 000 missila kontra l-Ukrajna u 
bbumbardjat il-pajjiż aktar minn 24 000 darba, inkluż mit-territorju tal-Belarussja; billi 



RC\1267560MT.docx 5/10 PE737.689v01-00 }
PE737.690v01-00 }
PE737.694v01-00 } RC1

MT

sal-lum l-attakki bil-missili, bid-droni u bl-artillerija mir-Russja ddanneġġaw jew qerdu 
60 982 faċilità ta' infrastruttura ċivili madwar l-Ukrajna, inklużi 42 818-il binja u dar 
residenzjali, 1 960 istituzzjoni edukattiva, 396 istituzzjoni medika, 392 binja kulturali u 
87 binja reliġjuża, u 5 315-il faċilità tal-ilma u l-elettriku; billi attakki deliberati bil-
missili u bid-droni mwettqa mill-Federazzjoni Russa, inkluż bi droni fornuti mill-Iran, 
iddanneġġaw jew qerdu madwar 40 % tal-infrastruttura kritika tal-enerġija tal-Ukrajna;

F. billi matul l-assedju ta' Mariupol, l-awtoritajiet tal-Federazzjoni Russa ħolqu kriżi 
umanitarja fuq skala kbira, li wasslet biex mietu għexieren ta' eluf ta' ċivili u qerdet 
95 % tal-belt;

G. billi minn Ottubru 2022, ir-Russja qed tattakka deliberatament l-infrastruttura kritika 
tal-Ukrajna fil-pajjiż kollu sabiex titterrorizza l-poplu u tnaqqaslu l-aċċess għall-gass, l-
elettriku, l-ilma, l-internet u oġġetti u servizzi bażiċi oħra, b'effetti partikolarment 
devastanti peress li ġejja x-xitwa; billi l-għan ta' dawn l-attakki huwa li jitterrorizzaw il-
poplu tal-Ukrajna, irażżnu r-reżistenza u d-determinazzjoni tiegħu li jkompli jiddefendi 
lil pajjiżu, u jġegħluh jaċċetta s-setgħa okkupanti u jaċċetta t-tentattiv illegali ta' 
annessjoni ta' diversi partijiet tal-Ukrajna; billi t-territorju Pollakk intlaqat matul dawn l-
attakki, u nqatlu żewġ ċittadini Pollakki;

H. billi r-Russja hija responsabbli għall-kriżi globali tas-sigurtà tal-ikel bħala riżultat tal-
gwerra ta' aggressjoni tagħha kontra l-Ukrajna u għall-imblokk tagħha tal-portijiet 
marittimi Ukreni; billi r-Russja ilha tuża l-ikel u l-ġuħ bħala arma sa mill-bidu tal-
gwerra; billi l-azzjonijiet intenzjonati tar-Russja, inkluż il-qerda tal-ħażniet, it-tfixkil 
tal-produzzjoni, u l-impożizzjoni ta' kwoti fuq l-esportazzjonijiet tagħha stess ta' oġġetti 
tal-ikel u fertilizzanti aggravaw il-kriżi globali tas-sigurtà tal-ikel;

I. billi r-Russja annettiet illegalment ir-Repubblika Awtonoma Ukrena tal-Krimea u l-belt 
ta' Sevastopol, kif ukoll l-oblasts Ukreni ta' Donetsk, Kherson, Luhansk u Zaporizhzhia; 
billi l-okkupazzjoni tar-Russja tal-impjant tal-enerġija nukleari (NPP) ta' Zaporizhzhia 
hija theddida serja għas-sikurezza u s-sigurtà tal-impjant; billi r-Russja ħatfet lill-
ħaddiema tal-NPP u ġegħlithom jaħdmu, ħażnet tagħmir militari fuq is-sit u fetħet in-
nar fuq bersalji fil-viċinanza immedjata tiegħu; billi r-Russja pperikolat ukoll is-
sikurezza u s-sigurtà tal-NPP ta' Chernobyl;

J. billi r-Russja hija riskju għas-sikurezza u s-sigurtà tal-kontinent Ewropew kollu u għall-
ordni internazzjonali bbażat fuq ir-regoli permezz tal-isforzi tagħha biex timmina s-
sigurtà u s-sikurezza tal-faċilitajiet nukleari tal-Ukrajna u t-theddid tagħha li tuża l-armi 
nukleari; whereas on several occasions; billi uffiċjali Russi heddew lil pajjiżi Ewropej 
f'diversi okkażjonijiet, inkluż b'"miżuri militari-tekniċi", minħabba l-appoġġ tagħhom 
għall-Ukrajna u/jew l-aspirazzjonijiet tagħhom li jingħaqdu man-NATO; billi t-tentattiv 
tar-Russja li tisfrutta l-esportazzjonijiet tal-enerġija bħala għodda ta' koerċizzjoni 
ġeopolitika jikkostitwixxi użu tal-provvisti tal-enerġija bħala arma; billi l-ħsara lill-
pipelines Nord Stream 1 u 2 fis-26 ta' Settembru 2022 irriżultat fi tnixxijiet kbar ta' gass 
fil-Baħar Baltiku, u dan jikkostitwixxi wkoll attakk ambjentali fuq l-UE;

K. billi l-forzi armati Russi u l-gruppi u l-alleati kkontrollati mill-istat Russu bħall-Grupp 
Wagner ripetutament attakkaw persuni ċivili f'diversi postijiet oħra, inkluż matul it-
Tieni Gwerra taċ-Ċeċenja, il-gwerra bejn ir-Russja u l-Georgia tal-2008 u l-Gwerra 

Ċivili Sirjana, kif ukoll fil-Libja, fir-Repubblika Ċentru-Afrikana u fil-Mali; billi l-
Grupp Wagner jirċievi appoġġ politiku, ekonomiku u loġistiku sinifikanti mill-istat 
Russu, b'mod partikolari mill-Ministeru għad-Difiża Russu;

L. billi għal ħafna snin ir-Russja appoġġat u ffinanzjat reġimi u organizzazzjonijiet 
terroristiċi, b'mod partikolari r-reġim ta' Assad fis-Sirja, li r-Russja fornietlu l-armi u 
wettqet attakki intenzjonati fuq il-popolazzjoni ċivili, il-bliet u l-infrastruttura ċivili 
Sirjani biex tiddefendih; billi r-Russja wettqet attakki f'pajjiżi sovrani oħra u fit-
territorju tagħha stess, inkluż l-avvelenament b'aġenti nervini tal-familja Skripal fir-
Renju Unit, l-avvelenamenti ta' Alexander Litvinenko, Vladimir Kara-Murza, Alexei 
Navalny u oħrajn, u l-bumbardament tal-2014 ta' ħażniet tal-munizzjon fir-Repubblika 
Ċeka; billi r-repressjoni sistematika mir-reġim Russu attwali tal-poplu tiegħu stess saret 
waħda ta' natura totalitarja u billi l-istess reġim għandu storja twila ta' użu tal-vjolenza 
kontra l-avversarji politiċi tiegħu;

M. billi fil-15 ta' Novembru 2022, qorti Netherlandiża kkundannat żewġ Russi u separatist 
Ukren pro-Moska in absentia għall-qtil ta' 298 ruħ bit-twaqqigħ tat-titjira 17 tal-
Malaysia Airlines; billi l-istat Russu għadu jiċħad ir-responsabbiltà tiegħu għat-
twaqqigħ tat-titjira 17 tal-Malaysia Airlines, u jirrifjuta li jikkollabora ma' korpi tal-
ġustizzja internazzjonali; billi, bl-istess mod, il-Federazzjoni Russa għadha tirrifjuta li 
tirritorna l-fdalijiet u l-kaxxi suwed tal-inġenju tal-ajru TU-154 tal-Gvern Pollakk li 
kkraxxja qrib Smolensk fil-Federazzjoni Russa f'April 2010;

N. billi r-Russja qed twettaq ukoll gwerra attiva tal-informazzjoni, billi xxerred id-
diżinformazzjoni dwar l-Ukrajna, l-Ewropa u l-valuri demokratiċi liberali, u twettaq 
operazzjonijiet speċjali biex tiddestabbilizza s-soċjetà fl-Ukrajna u tiskredita r-
relazzjonijiet tal-Ukrajna mas-sħab internazzjonali tagħha;

O. billi l-UE żżomm lista ta' persuni, gruppi u entitajiet involuti f'atti terroristiċi li huma 
soġġetti għal sanzjonijiet iżda l-qafas legali attwali, għall-kuntrarju ta' dawk ta' pajjiżi 
bħall-Istati Uniti u l-Kanada, ma jipprevedix id-deżinjazzjoni ta' stat bħala wieħed li 
jisponsorizza t-terroriżmu;

P. billi l-azzjonijiet imwettqa mill-forzi Russi u l-forzi alleati jitqiesu bħala terroriżmu 
skont id-definizzjoni aċċettata mill-UE, mill-Kunsill tas-Sigurtà tan-NU u mill-
Assemblea Ġenerali tan-NU, inkluża fir-Riżoluzzjoni 1566 tal-Kunsill tas-Sigurtà tan-
NU tal-2004, fir-Riżoluzzjoni 49/60 tal-Assemblea Ġenerali tan-NU tad-
9 ta' Diċembru 1994 u fil-Pożizzjonijiet Komuni tal-Kunsill 2001/931/PESK u 
2009/468/PESK6;

Q. billi matul dawn l-aħħar xhur, il-parlamenti jew il-kmamar tal-parlamenti fil-Litwanja, 
il-Latvja, l-Estonja, il-Polonja u ċ-Ċekja, l-Assemblea Parlamentari tal-Kunsill tal-
Ewropa u l-Konferenza tal-Kumitati Parlamentari għall-Affarijiet tal-Unjoni tal-
Parlamenti tal-Unjoni Ewropea (COSAC) adottaw riżoluzzjonijiet li jiddikjaraw lir-
Russja bħala stat terroristiku jew stat li jisponsorizza t-terroriżmu, jew li jiddeżinjaw ir-
reġim Russu attwali bħala wieħed terroristiku; billi r-Riżoluzzjoni tas-Senat tal-Istati 

6 Pożizzjoni Komuni tal-Kunsill 2009/468/PESK tal-15 ta' Ġunju 2009 li taġġorna l-Pożizzjoni 
Komuni 2001/931/PESK dwar l-applikazzjoni ta' miżuri speċifiċi fil-ġlieda kontra t-terroriżmu u li tirrevoka l-
Pożizzjoni Komuni 2009/67/PESK. ĠU L 151, 16.6.2009, p. 45.

Uniti tas-27 ta' Lulju 2022 u r-Riżoluzzjoni tal-Kamra tar-Rappreżentanti tal-Istati Uniti 
tat-12 ta' Mejju 2022 talbu lid-Dipartiment tal-Istat tal-Istati Uniti biex jiddeżinja lill-
Federazzjoni Russa bħala stat li jisponsorizza t-terroriżmu;

R. billi l-President tal-Kunsill Ewropew, Charles Michel, iddikjara fl-osservazzjonijiet 
tiegħu fid-dibattitu straordinarju tal-Parlament tal-1 ta' Marzu 2022 dwar l-aggressjoni 
Russa kontra l-Ukrajna li l-aggressjoni tar-Russja tikkostitwixxi "terroriżmu 
ġeopolitiku, u xejn ħlief"; billi fit-23 ta' Settembru 2022 il-President Michel iddikjara, 
fid-diskors tiegħu lis-77 Assemblea Ġenerali tan-NU dwar il-Federazzjoni Russa, li 
"meta membru permanenti tal-Kunsill tas-Sigurtà jibda gwerra mhux provokata u mhux 
ġustifikata li ġiet ikkundannata mill-Assemblea Ġenerali, is-sospensjoni tiegħu mill-
Kunsill tas-Sigurtà għandha tkun awtomatika";

S. billi fid-dikjarazzjoni tiegħu tal-14 ta' Marzu 2022, Zbigniew Rau, il-President fil-
Kariga tal-Organizzazzjoni għas-Sigurtà u l-Kooperazzjoni fl-Ewropa (OSKE), 
iddeskriva l-attakki mill-Gvern tal-Federazzjoni Russa kontra ċivili innoċenti u 
infrastruttura ċivili fl-Ukrajna bħala "terroriżmu mill-Istat";

1. Itenni l-appoġġ sod tiegħu għall-indipendenza, is-sovranità u l-integrità territorjali tal-
Ukrajna fil-fruntieri tagħha rikonoxxuti internazzjonalment; itenni l-kundanna tiegħu 
tal-gwerra ta' aggressjoni illegali, mhux provokata u mhux ġustifikata tar-Russja kontra 
l-Ukrajna; jitlob b'insistenza li r-Russja u l-forzi alleati tagħha jwaqqfu l-azzjonijiet 
militari kollha, b'mod partikolari l-attakki kontra żoni residenzjali u infrastruttura ċivili, 
u li r-Russja tirtira l-forzi militari, l-alleati u t-tagħmir militari kollha mit-territorju kollu 
rikonoxxut internazzjonalment tal-Ukrajna, ittemm id-deportazzjonijiet furzati ta' ċivili 
Ukreni u l-adozzjonijiet furzati ta' tfal Ukreni, teħles lill-persuni kollha li żammet fl-
Ukrajna u tieqaf tikser jew thedded b'mod permanenti s-sovranità, l-indipendenza u l-
integrità territorjali tal-Ukrajna;

2. Jissottolinja li l-attakki u l-atroċitajiet intenzjonati mwettqa mill-Federazzjoni Russa 
kontra l-popolazzjoni ċivili tal-Ukrajna, il-qerda ta' infrastruttura ċivili u ksur serju 
ieħor tad-drittijiet tal-bniedem u tad-dritt umanitarju internazzjonali jikkostitwixxu atti 
terroristiċi kontra l-popolazzjoni Ukrena kif ukoll delitti tal-gwerra; jesprimi r-rabja u l-
kundanna bla riżervi tiegħu fir-rigward ta' dawn l-attakki u l-atroċitajiet, u fir-rigward 
tal-atti l-oħra li r-Russja wettqet biex tilħaq l-għanijiet politiċi distruttivi tagħha fl-
Ukrajna u fit-territorju ta' pajjiżi oħra; fid-dawl ta' dan ta' hawn fuq, jirrikonoxxi lir-
Russja bħala stat li jisponsorizza t-terroriżmu u bħala stat li juża mezzi terroristiċi;

3. Jafferma mill-ġdid is-solidarjetà soda tiegħu mal-poplu tal-Ukrajna, li jkompli juri 
kuraġġ u reżiljenza notevoli quddiem it-theddid u l-attakki li ilhom għaddejjin bla 
waqfien mill-24 ta' Frar 2022 u matul l-aħħar disa' snin ta' aggressjoni Russa, kif ukoll 
ma' vittmi oħra tal-aggressjoni Russa fid-dinja kollha; jesprimi s-solidarjetà tiegħu mal-
familji tal-vittmi tal-inċident bil-missili tal-15 ta' Novembru 2022 fil-Polonja u l-appoġġ 
tiegħu għall-Polonja;

4. Jitlob lill-UE u lill-Istati Membri tagħha jiżviluppaw qafas legali tal-UE għad-
deżinjazzjoni ta' stati bħala stati li jisponsorizzaw it-terroriżmu u stati li jużaw mezzi 
terroristiċi, liema qafas jiskatta għadd ta' miżuri restrittivi sinifikanti kontra dawk il-
pajjiżi u jkollu implikazzjonijiet restrittivi profondi għar-relazzjonijiet tal-UE ma' dawk 

il-pajjiżi; jistieden lill-Kunsill biex sussegwentement jikkunsidra li jżid il-Federazzjoni 
Russa f'tali lista tal-UE ta' stati li jisponsorizzaw it-terroriżmu; jistieden lis-sħab tal-UE 
jadottaw miżuri simili;

5. Jitlob lill-UE u lill-Istati Membri tagħha jieħdu azzjoni biex jagħtu bidu għal iżolament 
internazzjonali komprensiv tal-Federazzjoni Russa, inkluż fir-rigward tas-sħubija tar-
Russja f'organizzazzjonijiet u korpi internazzjonali bħall-Kunsill tas-Sigurtà tan-
Nazzjonijiet Uniti, u joqogħdu lura milli jorganizzaw avvenimenti formali fit-territorju 
tal-Federazzjoni Russa; jitlob li r-relazzjonijiet diplomatiċi mar-Russja jitnaqqsu aktar u 
li l-kuntatti mar-rappreżentanti uffiċjali tagħha fil-livelli kollha jinżammu għall-minimu 
assolut meħtieġ; jistieden lill-Istati Membri tal-UE jagħlqu u jipprojbixxu istituzzjonijiet 
affiljati mal-istat Russu, bħaċ-Ċentri Russi għax-Xjenza u l-Kultura u l-
organizzazzjonijiet u l-assoċjazzjonijiet tad-dijaspora Russi, li joperaw taħt l-awspiċji u 
t-tmexxija tal-missjonijiet diplomatiċi Russi u jippromwovu l-propaganda statali Russa 
madwar id-dinja;

6. Jistieden lill-Kunsill jinkludi l-Grupp Wagner u l-141 Reġiment Speċjali Motorizzat, 
magħruf ukoll bħala l-Kadyrovites, kif ukoll gruppi armati, milizzji u alleati oħra 
ffinanzjati mir-Russja bħal dawk attivi fit-territorji okkupati tal-Ukrajna, fil-lista tal-UE 
ta' persuni, gruppi u entitajiet involuti f'atti terroristiċi (lista tal-UE ta' terroristi); jilqa' 
d-deċiżjoni tal-UE tat-13 ta' Diċembru 2021 li tissanzjona l-Grupp Wagner innifsu, kif 
ukoll lil tmien individwi u tliet entitajiet konnessi miegħu, taħt erba' reġimi differenti ta' 
sanzjonijiet tal-UE; iħeġġeġ lill-pajjiżi kollha jtemmu r-relazzjonijiet tagħhom ma' 
kumpaniji affiljati mal-Grupp Wagner u jikkonformaw mal-obbligi tagħhom skont id-
dritt internazzjonali billi jżommu responsabbli lill-awturi kollha ta' ksur u abbużi serji 
tad-drittijiet tal-bniedem u ksur tad-dritt umanitarju internazzjonali mwettaq fit-
territorju tagħhom;

7. Jistieden lill-Kunsill iqis l-atti terroristiċi li qed jeskalaw tal-Federazzjoni Russa kontra 
l-popolazzjoni tal-Ukrajna u, għalhekk, ilesti malajr il-ħidma tiegħu fuq id-disa' pakkett 
ta' sanzjonijiet; jistieden lill-Kummissjoni u lill-Istati Membri jiżguraw l-
implimentazzjoni rapida u l-infurzar strett tas-sanzjonijiet kollha; jistieden lill-Istati 
Membri biex, b'mod attiv, jimpedixxu, jinvestigaw u jibdew proċedimenti kontra 
kwalunkwe ċirkomvenzjoni tas-sanzjonijiet; jistieden lill-Istati Membri kollha jibqgħu 
magħqudin fir-rispons tagħhom għall-gwerra ta' aggressjoni Russa kontra l-Ukrajna u 
jistieden lill-pajjiżi kandidati u lill-pajjiżi kandidati potenzjali kollha għal sħubija fl-UE 
jallinjaw ruħhom mal-politika ta' sanzjonijiet tal-UE; jitlob lill-Kummissjoni u lill-Istati 
Membri jikkunsidraw miżuri possibbli kontra pajjiżi li jippruvaw jgħinu lir-Russja 
tevita s-sanzjonijiet imposti; iħeġġeġ lill-Kummissjoni tiżgura li l-penali nazzjonali 
għall-ksur tas-sanzjonijiet tal-UE jkunu effettivi, proporzjonati u dissważivi;

8. Jistieden lill-Kunsill iwessa' l-lista ta' individwi fil-mira tas-sanzjonijiet biex tinkludi lil 
dawk involuti f'deportazzjonijiet furzati, f'adozzjonijiet furzati ta' tfal Ukreni, fir-
"referenda" illegali fir-reġjuni ta' Luhansk, Kherson, Zaporizhzhia u Donetsk, u fl-
"elezzjonijiet" illegali fil-Krimea u f'Sevastopol, kif ukoll il-membri kollha tal-partiti 
tad-Duma tal-Istat li jokkupaw karigi f'parlamenti eletti fil-livelli kollha, inkluż fil-
livelli reġjonali u muniċipali; jitlob projbizzjoni fuq l-importazzjoni diretta jew 
indiretta, ix-xiri jew it-trasferiment ta' djamanti, kemm jekk f'forma mhux maħduma kif 
ukoll jekk f'forma pproċessata, li joriġinaw mill-Federazzjoni Russa; jitlob li r-Russja u 

l-Belarussja jiġu inklużi fil-lista tal-UE ta' pajjiżi terzi b'riskju għoli fir-rigward tal-
ġlieda kontra l-ħasil tal-flus u l-finanzjament tat-terroriżmu; iħeġġeġ lill-Istati Membri 
jindirizzaw il-lakuni fl-implimentazzjoni tas-sanzjonijiet, bħal fir-rigward tal-kriptoassi 
u n-nuqqas ta' konformità mar-regoli kontra l-ħasil tal-flus minn faċilitaturi 
professjonali, u jissospendu l-iskambju awtomatiku kollu ta' informazzjoni dwar it-
taxxa u l-ftehimiet dwar it-taxxa doppja kemm mar-Russja kif ukoll mal-Belarussja; 
jitlob embargo immedjat u sħiħ fuq l-importazzjonijiet tal-UE ta' fjuwils fossili u uranju 
mir-Russja, u li l-pipelines Nord Stream 1 u 2 jiġu abbandunati kompletament, sabiex 
jitwaqqaf il-finanzjament tal-gwerra ta' aggressjoni tar-Russja; jistieden lill-UE u lill-
Istati Membri tagħha jipprojbixxu l-użu pubbliku u l-wiri ta' simboli marbuta mal-
aggressjoni militari u d-delitti tal-gwerra tar-Russja b'mod li jesprimi appoġġ għal dawk 
l-attivitajiet jew jiġġustifikahom;

9. Jistieden lill-Kummissjoni tressaq proposta leġiżlattiva biex temenda r-Reġim Globali 
ta' Sanzjonijiet tal-UE b'rabta mad-Drittijiet tal-Bniedem (l-Att Magnitsky tal-UE) billi 
testendi l-kamp ta' applikazzjoni tiegħu biex jinkludi atti ta' korruzzjoni, tadotta malajr 
sanzjonijiet immirati kontra individwi responsabbli għal korruzzjoni ta' livell għoli fir-
Russja u fil-Belarussja, kif ukoll il-faċilitaturi u l-benefiċjarji tagħhom ibbażati fl-UE;

10. Jappella għal appoġġ imġedded għall-investigazzjonijiet indipendenti li għaddejjin dwar 
id-delitti tal-gwerra u d-delitti kontra l-umanità mwettqa mir-Russja, li għandhom 
jiżguraw li dawk involuti fl-ippjanar, l-organizzazzjoni, it-twettiq jew l-iffaċilitar ta' 
dawn id-delitti jinżammu individwalment responsabbli; jistieden lill-UE u lill-Istati 
Membri tagħha jipprovdu l-appoġġ xieraq għall-istabbiliment ta' tribunal speċjali li 
jittratta d-delitt ta' aggressjoni mir-Russja kontra l-Ukrajna; jistieden lill-Istati Membri li 
għadhom ma għamlux dan biex jinkludu d-delitt ta' aggressjoni fil-liġi nazzjonali 
tagħhom; jappoġġa bis-sħiħ l-investigazzjoni varata mill-Prosekutur tal-QKI dwar is-
sitwazzjoni fl-Ukrajna, il-ħidma tal-Kummissjoni ta' Inkjesta taħt l-awspiċji tal-Uffiċċju 
tal-Kummissarju Għoli għad-Drittijiet tal-Bniedem u l-isforzi tal-organizzazzjonijiet 
indipendenti tas-soċjetà ċivili li jaħdmu biex jiġbru u jippreservaw evidenza tad-delitti 
tal-gwerra; iħeġġeġ lill-Istati Membri tal-UE jagħmlu użu saħansitra usa' mill-prinċipju 
ta' ġuriżdizzjoni universali u jżidu l-appoġġ tagħhom għall-isforzi internazzjonali biex 
jinvestigaw u jibdew proċedimenti kontra l-awturi kollha tad-delitti tal-gwerra fl-
Ukrajna u lill-persuni responsabbli minn dawn id-delitti; jisħaq fuq il-ħtieġa li l-UE 
tiżgura l-inklużjoni ta' perspettiva tal-ġeneru f'dawn l-investigazzjonijiet, inkluża l-
prosekuzzjoni ta' delitti ta' vjolenza sesswali kontra n-nisa, li jistgħu jikkostitwixxu 
wkoll delitti tal-gwerra u delitti kontra l-umanità;

11. Jistieden lill-Kummissjoni u lill-Istati Membri jaħdmu favur l-istabbiliment ta' 
mekkaniżmu ta' kumpens internazzjonali komprensiv, inkluż reġistru internazzjonali 
tad-dannu, u jikkooperaw b'mod attiv mal-awtoritajiet Ukreni dwar din il-kwistjoni; 
jistieden lill-Kummissjoni u lill-koleġiżlaturi jikkompletaw ir-reġim legali li jippermetti 
l-konfiska tal-assi Russi ffriżati mill-UE u l-użu tagħhom biex jiġu indirizzati d-diversi 
konsegwenzi tal-aggressjoni tar-Russja kontra l-Ukrajna, inklużi r-rikostruzzjoni tal-
Ukrajna u l-kumpens għall-vittmi tal-aggressjoni tar-Russja;

12. Jistieden lill-Kunsill u lill-Istati Membri jżidu b'mod urġenti u sinifikanti l-appoġġ 
politiku, ekonomiku, finanzjarju, militari, tekniku u umanitarju tagħhom lill-Ukrajna 
sabiex jgħinu lill-Ukrajna tiddefendi ruħha kontra l-gwerra ta' aggressjoni Russa u 

kontra t-tentattivi min-naħa tar-Russja li tiddestabbilizza l-istituzzjonijiet statali Ukreni, 
timmina l-istabbiltà makroekonomika tal-pajjiż, u teqred l-infrastruttura kritika fl-oqsma 
tal-enerġija, il-komunikazzjoni, l-ilma u t-trasport, u l-infrastruttura ċivili fl-oqsma tal-
edukazzjoni, is-saħħa u l-kultura;

13. Jilqa' l-proposta tal-Kummissjoni tad-9 ta' Novembru 2022 għal pakkett ta' appoġġ bla 
preċedent ta' EUR 18-il biljun għall-Ukrajna fl-2023 biex tiġi żgurata l-istabbiltà 
makroekonomika tagħha, tiġi restawrata l-infrastruttura kritika u jinżammu s-servizzi 
pubbliċi essenzjali, u jafferma l-appoġġ tiegħu għall-adozzjoni rapida tal-proposta; 
jenfasizza l-importanza tal-implimentazzjoni rapida tal-impenji biex tiġi pprovduta 
assistenza finanzjarja u teknika, b'mod partikolari minħabba li qed toqrob ix-xitwa bil-
possibbiltà li għadd sinifikanti ta'ċittadini Ukreni jista' ma jkollhomx aċċess għal 
servizzi bażiċi bħall-ilma, it-tisħin u l-elettriku;

14. Jiddenunzja l-okkupazzjoni Russa tal-impjant tal-enerġija ta' Zaporizhzhia li għandha l-
għan li titterrorizza l-poplu Ukren u jikkundanna lir-Russja talli l-impjanti tal-enerġija 
għamlithom miri militari;

15. Jappella lill-poplu Russu kollu mhux biss biex jirrifjuta li jiġi mkaxkar f'din il-gwerra, 
iżda anki biex jipprotesta kontra d-delitti atroċi tal-gwerra kontra l-poplu tal-Ukrajna, 
imwettqa mill-Federazzjoni Russa f'isem il-poplu Russu; jesprimi l-appoġġ tiegħu għaċ-
ċittadini Russi li qed jipprotestaw u jiġġieldu kontra r-reġim attwali minn ġewwa jew 
minn barra r-Russja jew li qed jappoġġaw lir-rifuġjati mill-Ukrajna; jistieden lill-
Kummissjoni, lis-Servizz Ewropew għall-Azzjoni Esterna u lill-Istati Membri jżidu l-
appoġġ għas-soċjetà ċivili u l-media ħielsa, u l-kooperazzjoni magħhom, fl-Ukrajna u 
fir-Russja, u jkomplu jipprovdu protezzjoni u kenn temporanju lil dawk ir-Russi li qed 
jiġu ppersegwitati minħabba l-oppożizzjoni tagħhom għar-reġim; ifaħħar il-ħidma tal-
ġurnalisti Ukreni u internazzjonali li jirrakkontaw lid-dinja l-verità dwar il-gwerra fl-
Ukrajna, u spiss jirriskjaw ħajjithom stess biex jagħmlu dan; jappella għall-
investigazzjoni tad-delitti Russi kontra l-ġurnalisti fl-Ukrajna u tal-attivitajiet ta' dawk 
involuti f'kampanji ta' diżinformazzjoni kriminali li jiffurmaw parti integrali mill-
gwerra fuq skala sħiħa kontra l-Ukrajna;

16. Jenfasizza li l-gwerra ta' aggressjoni attwali tar-Russja kontra l-Ukrajna tenfasizza l-
ħtieġa ta' evalwazzjoni storika u legali bir-reqqa u ta' dibattitu pubbliku trasparenti dwar 
id-delitti tar-reġim Sovjetiku, fuq kollox fir-Russja nnifisha, minħabba li nuqqas ta' 
responsabbiltà u ġustizzja jwassal biss għar-ripetizzjoni ta' delitti simili;

17. Jagħti istruzzjonijiet lill-President tiegħu biex tgħaddi din ir-riżoluzzjoni lill-Viċi 
President tal-Kummissjoni/Rappreżentant Għoli tal-Unjoni għall-Affarijiet Barranin u l-
Politika ta' Sigurtà, lill-Kunsill, lill-Kummissjoni, lill-gvernijiet u lill-parlamenti tal-
Istati Membri, lis-Segretarju Ġenerali tan-Nazzjonijiet Uniti, lill-Kunsill tal-Ewropa, 
lill-Organizzazzjoni għas-Sigurtà u l-Kooperazzjoni fl-Ewropa, lill-Uffiċċju tal-
Kummissarju Għoli tan-Nazzjonijiet Uniti għad-Drittijiet tal-Bniedem, lill-Uffiċċju tal-
Kummissarju Għoli tan-Nazzjonijiet Uniti għar-Rifuġjati, lill-Kumitat Internazzjonali 
tas-Salib l-Aħmar, lill-Qorti Kriminali Internazzjonali, lill-President, lill-Gvern u lill-
Parlament tal-Federazzjoni Russa, u lill-President, lill-Gvern u lill-Parlament tal-
Ukrajna.


